
ADDENDA  AO  CONVENIO  DE  COLABORACIÓN  ENTRE  A  CONSELLERÍA  DE  EMPREGO, 
COMERCIO E EMIGRACIÓN, A DEPUTACIÓN PROVINCIAL DE OURENSE E O CONCELLO DE 
XINZO DE LIMIA PARA A MELLORA DA PRAZA DE ABASTOS

En Santiago de Compostela, na data da sinatura dixital

REUNIDOS

Dunha parte, José González Vázquez, conselleiro de Emprego, Comercio e Emigración da 
Xunta de Galicia, nomeado para o devandito cargo polo Decreto 44/2024, do 14 de abril, 
actuando en exercicio das competencias que ten atribuídas polo artigo 34 da Lei 1/1983, do 
22 de febreiro, de normas reguladoras da Xunta e da súa Presidencia. 

Doutra parte, Luís Menor Pérez, presidente da Deputación Provincial de Ourense, facultado 
para este acto segundo o artigo 34.1 da Lei 7/1985, do 2 de abril.

E doutra, Amador Díaz Penín, alcalde-presidente do Concello de Xinzo de Limia, que actúa 
en nome e representación do dito concello e facultado para ese outorgamento en virtude 
do disposto no artigo 21.1 da Lei 7/1985, do 2 de abril, reguladora das bases do réxime local.

As  partes,  na  representación  que  ostentan,  teñen  capacidade  legal  para  asinar  este 
convenio de colaboración e, na súa virtude,

EXPOÑEN

Primeiro. A Consellería de Emprego, Comercio e Emigración, en adiante, a consellería, é o 
órgano encargado de exercer as competencias que en materia de comercio interior o artigo 
30.I.4 do Estatuto de autonomía de Galicia atribúe á nosa comunidade autónoma segundo o 
Decreto 42/2024,  do 14 de abril, polo que se establece a estrutura orgánica da Xunta de 
Galicia  e  o  Decreto  49/2024,  de  22  de  abril,  polo  que se  fixa  a  estrutura  orgánica  das 
consellerías da Xunta de Galicia.

O Decreto 147/2024, do 20 de maio, establece que á Dirección Xeral de Comercio e Consumo 
lle corresponde a planificación, coordinación e control das competencias da Consellería en 
materia de comercio interior, incluíndo, entre outras, a promoción, fomento e modernización 
do comercio, a programación e xestión de axudas, o impulso do asociacionismo comercial e 
da asistencia técnica. 

Segundo. A Deputación Provincial de Ourense, en adiante, a deputación, é unha institución 
pública local  de ámbito provincial  que ten como fins propios e específicos garantir  os 
principios de solidariedade e equilibrio intermunicipais e asegurar a prestación integral e 
adecuada  dos  servizos  de  competencia  municipal,  participando  na  coordinación  da 
Administración local coa da Comunidade Autónoma e a do Estado.

Ao respecto, a Lei 7/1985, do 2 de abril,  reguladora das Bases do Réxime Local e a Lei 
5/1997,  do  22  de  xullo,  de  Administración  Local  de  Galicia  habilitan  ás  deputacións 
provinciais  para  prestar  asistencia  e  cooperación  económica,  técnica  e  xurídica  aos 

concellos da provincia, especialmente para garantir a prestación integral e adecuada dos 
servizos de competencia municipal.

En particular,  o artigo 36.1 b) e c)  da Lei 7/1985,  do 2 de abril,  atribúe ás deputacións  
provinciais a asistencia e cooperación económica, técnica e xurídica aos municipios,  así 
como  a  cooperación  no  fomento  do  desenvolvemento  económico  e  social  no  ámbito 
provincial. Así mesmo, o artigo 57 da devandita lei prevé a utilización dos convenios de 
cooperación  como  instrumento  para  articular  a  colaboración  entre  administracións 
públicas.

No ámbito autonómico, o artigo 198 da Lei 5/1997, do 22 de xullo, habilita expresamente ás 
deputacións  provinciais  para  subscribir  cos  concellos  convenios  de  cooperación  para  a 
execución de  obras,  a  prestación  de  servizos  e  a  concesión de  subvencións,  co  fin  de 
garantir a prestación integral dos servizos municipais. Pola súa banda, os artigos 114 e 115 
da  mesma  lei  recoñecen  a  competencia  das  deputacións  para  prestar  asistencia 
económico-financeira e técnica aos concellos, incluíndo a cooperación na realización de 
obras e servizos municipais e a elaboración de proxectos e dirección de obras.

Terceiro.  O Concello de Xinzo de Limia, en adiante, o concello, conforme as competencias 
atribuídas polo artigo 25.1 da Lei 7/1985, reguladora das bases do réxime local, e polos artigos 
80 e seguintes da Lei 5/1997, de Administración Local de Galicia, manifesta a súa vontade de 
desenvolver o proxecto de mellora da praza de abastos, coa finalidade de acadar o selo de 
Mercado Excelente.

Cuarto. O 21 de maio de 2026 subscríbese un convenio de colaboración entre a Consellería 
de Emprego, Comercio e Emigración, a Deputación Provincial de Ourense e o Concello de 
Xinzo de Limia para a execución do proxecto de mellora da praza de abastos, coa finalidade 
de acadar o selo de Mercado Excelente, para a anualidade 2026, por un importe total de 
douscentos nove mil oitocentos trinta e catro euros con trinta e oito céntimos (209.834,38 
€), IVE incluído.

Quinto.  O 19 de agosto de 2026 o Concello de Xinzo de Limia presenta ante a Dirección 
Xeral  de  Comercio  e  Consumo unha  solicitude  de  ampliación  do  prazo  do  período  de 
realización dos  gastos  subvencionables  e  da  súa xustificación,  sen  que isto  supoña un 
incremento do importe global previsto no convenio.

En virtude do exposto, e dada a confluencia de obxectivos das partes, acordan subscribir a 
presente addenda conforme ás seguintes

CLÁUSULAS

Primeira. Modificación da cláusula terceira do convenio

Modifícase a cláusula terceira do convenio, que queda redactada como segue:

“Terceira Gastos subvencionables

Consideraranse actuacións subvencionables os investimentos e gastos necesarios para a 
modernización,  equipamento  e  reforma  da  praza  de  abastos  de  Xinzo  de  Limia  que 
respondan á natureza da actividade recollidas no anexo.

De  acordo  co  previsto  no  artigo  29.1  da  Lei  9/2007,  do  13  de  xuño,  consideraranse 
subvencionables os gastos e investimentos que, sen admitir dúbida, respondan á natureza 
da actividade subvencionada e se realicen no período comprendido entre o 1 de xaneiro de 
2026 e o 15 de novembro de 2026.  Todos os investimentos deberán estar  plenamente 
realizados, operativos e verificables na data límite de xustificación do proxecto.

O custo de adquisición dos gastos subvencionables non poderá ser superior,  en ningún 
caso, ao valor de mercado.

En  ningún  caso  se  considerarán  gastos  subvencionables  os  impostos  indirectos  cando 
sexan susceptibles de recuperación ou compensación nin os impostos persoais  sobre a 
renda. 

No suposto de adquisición,  construción,  rehabilitación e mellora de bens inventariables 
cumprirase o estipulado no artigo 29, puntos 4 e 5, da Lei 9/2007, do 13 de xuño.”

Segunda. Modificación da cláusula novena do convenio 

Modifícase a cláusula novena do convenio, que queda redactada como segue:

“Novena. Xustificación e pagamento

1. A data límite para xustificar o investimento será o día 17 de novembro de 2026.

2. O concello está obrigado a xustificar diante das administracións asinantes, con carácter 
previo  ao  pagamento,  o  cumprimento  da  finalidade  do  financiamento  previsto  neste 
convenio, a realización da actividade ou adopción do comportamento que fundamentou a 
súa  concesión  e  o  seu  custo  real  mediante  a  presentación  dunha  conta  xustificativa 
integrada, con carácter xeral, pola documentación que se relaciona no parágrafo seguinte e 
que  incorporará,  en  todo  caso,  a  certificación  da  intervención  ou  do  órgano  que  teña 
atribuídas as facultades de control da toma de razón en contabilidade e do cumprimento 
da finalidade para a que foi concedida.

A conta xustificativa conterá:

a) Certificación expedida pola secretaría do concello, co visto e prace da alcalde, relativa á 
aprobación polo órgano competente da conta xustificativa na que se faga constar, como 
mínimo, de forma detallada o cumprimento da finalidade do financiamento previsto neste 
convenio e os distintos conceptos e contías correspondentes aos gastos totais soportados 
pola entidade beneficiaria  imputables á actuación subvencionada coa seguinte relación: 
identificación do/a acredor/a, número de factura ou documento equivalente, certificación 
da  obra,  importe,  data  de  emisión  e  data  de  recoñecemento  da  obriga  polo  órgano 
competente. Sen prexuízo do previsto na letra c) do artigo 10 do Decreto 193/2011, do 6 de 
outubro, non será esixible a remisión dos documentos relacionados no artigo 48.2 b) do 
Regulamento da Lei 9/2007, do 13 de xuño.

b) Unha relación detallada doutros ingresos ou subvencións que financiasen a actividade 
subvencionada con indicación do importe e a súa procedencia.

c) O expediente de contratación tramitado polo concello respecto do investimento obxecto 
financiado.

3.  Condicións de pagamento:

As facturas e/ou demais documentos xustificativos, incluídos os xustificantes de pago, non 
poden ter data posterior á establecida para a xustificación das actuacións.

A documentación sinalada nas condicións específicas presentarase na consellería, Dirección 
Xeral de Comercio e Consumo, e na deputación, que emitirán certificación acreditativa do 
cumprimento das actuacións subvencionadas.

A consellería e a deputación resérvanse o dereito de solicitar toda a documentación que se  
considere precisa en relación coa xustificación do obxecto deste convenio.

Os  pagamentos  correspondentes  serán  realizados  ao  concello  unha  vez  presentada  a 
correspondente  xustificación  e  aprobada  polos  órganos  competentes  de  ambas 
administracións.

As achegas das administracións concedentes minoraranse porcentualmente no caso de que 
o concello non xustifique o orzamento total que figura na cláusula segunda, sempre que 
estea garantida a consecución do obxecto do convenio ou, de resultar a concorrencia con 
outras axudas, sempre que a contía total supere o custo do investimento.

4. Comprobación material:

Segundo establece o artigo 30.2 da Lei 9/2007, do 13 de xuño, nas subvencións de capital 
superiores a 60.000,00 euros, no seu cómputo individual, destinadas a investimentos en 
activos tanxibles, será requisito imprescindible a comprobación material do investimento 
polo  órgano  concedente,  quedando  constancia  no  expediente  mediante  acta  de 
conformidade  asinada  polas  dúas  administracións  intervenientes  neste  convenio,  sen 
prexuízo  de  que  a  dita  comprobación  material  se  poida  encomendar  a  outro  órgano 
distinto do que concedeu a financiación.

5. Pagos anticipados:

Poderá aprobarse o pago anticipado de ata un límite do 80 % do importe concedido, logo 
da  solicitude  e  xustificación  da  súa  necesidade  polo  concello.  A  concesión  do  anticipo 
quedará  condicionada  ao  cumprimento  por  parte  do  beneficiario  dos  requisitos 
establecidos no artigo 31 da Lei 9/2007, do 13 de xuño.

O concello quedará exento da prestación de garantías en relación cos pagos anticipados 
previstos neste convenio conforme ao disposto no artigo 65.4.c) do Decreto 11/2009, do 8 
de xaneiro.”

Terceira. Mantemento do resto do clausulado

O resto do clausulado do convenio de colaboración mantense inalterable en todos os seus 
termos.

Cuarta. Eficacia

A presente  addenda  producirá  efectos  desde  a  súa  sinatura,  quedando  formalizada  a 
extensión  do prazo  do  período  de  realización  dos  gastos  subvencionables  e  da  súa 
xustificación nos termos establecidos na cláusula primeira e segunda.

E como proba de conformidade, subscríbese esta addenda de modificación do convenio de 
colaboración no lugar e data indicados na cabeceira.

Pola  Consellería  de  Emprego,  Comercio  e 
Emigración

José González Vázquez

Pola Deputación de Ourense

Luís Menor Pérez

Polo Concello de Xinzo de Limia 

  Amador Díaz Penín

